
Foruzaingoak 2009ko Nafarroa Oinezera mailaka joatea gomendatu du, pilaketak saihesteko
Egun horretan, Nafarroako Larrialdi Agentziako APA kamioiak larrialdiak koordinatuko ditu 

Ostirala, 2009ko urriaren 16a.  Foruzaingoak datorren igandean Sakanako zenbait herritan (Arbizu, Lakuntza eta Arruazu) egingo den 2009ko Nafarroa Oinezera doazenei puntako orduetan ez iristeko eta ez joateko gomendatu die, inguruko errepideetan eta aparkalekuen sarbideetan pilaketarik ez aurkitzeko. 
Zehatz esanda, Foruzaingoak gidariei gomendatu die goizeko 9ak inguruan iristea saihesteko –zirkuitua irekitzen den ordua-, eta 8,30etik 10,30era apurka-apurka iristeko. Itzulera 15etan hasiko da gutxi gorabehera, baina errepideetan pilaketarik handienak 19etatik 21etara gertatuko dira. Tarte horretan pilaketak gerta daitezke trafiko-dentsitate handia dela eta.
Foruzaingoak aholku hori eman du aurreikuspenen arabera bisitari asko egongo direlako -300 autobus eta 12.000 ibilgailu inguru joatea espero da-. Horrez gain, parte-hartzaileei seinaleak eta jaiaren antolakuntzak jarritako informazio-panelak errespetatzeko eskatu die, baita zirkuituko sarbideak arautu eta herritarren segurtasuna zainduko duten kidego horretako 54 agenteen jarraibideak ere (28 goizeko txandan eta 26 arratsaldekoan). 
Ukitutako bide nagusiak A-10 (Sakanako autobia) eta NA-2410 (autobiako zerbitzu-errepidea) dira, eta azken hori Arbizutik Arruazura itxita egongo da. Era berean, aurreikuspenen arabera, NA-120 (Lizarra-Beasain), NA-7100 (Lizarraga mendatea-Arbizu) eta NA-7520 (Arbizu-Lizarragabengoa) errepideetan ere trafiko-intentsitate handia edo pilaketak egongo dira.

Trafikoa antolatzeko, Foruzaingoak Nafarroako Gobernuaren helikopteroaren laguntza izango du, eta jardunak antolakuntzako kideekin eta Guardia Zibileko agenteekin koordinatuko ditu. 

APA kamioia larrialdiak koordinatzeko
Nafarroako Larrialdi Agentziak eta Foruzaingoak bitarteko bereziak prestatu dituzte Nafarroa Oinezeko segurtasun-plan bereziaren barruan. Horren aurretik, bilerak egin dituzte Nafarroako Ikastolen Federazioko eta Etxarri Aranatzeko Andra Mari Ikastolako arduradunekin, azken hori baita edizio honen zentro antolatzailea.
Bestalde, Nafarroako Gobernuak, Nafarroako Larrialdi Agentziaren (NLA) bidez, datorren igandean Aginte Postu Aurreratuaren kamioia eramango du Lakuntzara. Kamioi horretatik 2009ko Nafarroa Oinezen sortzen diren larrialdiak koordinatuko dira. 
Larrialdiak koordinatzeko zentro hori La Caixak eman zuen dohaintzan. Goi-mailako teknologia du eta Sakanako Zerbitzuen Mankomunitatearen egoitzaren alboan kokatuta egongo da. Kamioi horretan jaiaren antolakuntzako segurtasun-arduradunek eta Nafarroako Larrialdi Agentziako (Babes Zibila eta Suhiltzaileak) langileek lan egingo dute, 112 Sos Navarrarekin eta DYArekin lankidetzan. 2008ko edizioan 149 pertsona artatu zituzten (32 zenbait zaurirekin, 28 traumekin, 5 gaixotasunengatik, 22 toxikazioengatik, 6 erreskateengatik eta 49 beste arrazoi batzuengatik). 
NLAk Nafarroa Oinezeko antolakuntzari Autobabes Plana egiteko aholkuak ere eman dizkio. Plan hori iaz jarri zen abian. Estatuko arauak direla bide, larrialdi- eta autobabes-planak idatzi behar dira jende asko pilatuko diren lekuetan (besteak beste, baita Xabierraldietan ere). Dokumentuan erromesaldian gerta daitezkeen mota guztietako gorabeherak biltzen dira, baita horiek ebazteko protokoloak ere: arriskuen identifikazioa eta babes-neurriak (adibidez, haurrei pultserak ipintzea, galduz gero errazago aurkitzeko), larrialdien aurreko erantzun-plana, babeserako giza baliabideen eta baliabide materialen inbentarioa, aparkalekuen sarrera eta irteera, eginkizunak eta pertsona arduradunak edo telefono interesgarriak identifikatzea. Planaren xedea nahi ez diren gertaerak aurreikusi, prebenitu, eta erantzun azkar eta eraginkorra ematea da. 

